
Kalaallit Nunaanni pinerluttulerinermi inatsisip aamma Kalaallit Nunaanni 

eqqartuussisarnermik inatsisip allanngortinneqarneri pillugit inatsit (Pisortani 

sulisunut kissaatigineqanngitsumik, innarliisumik nikanarsaasumillu pissusilersornerup 

pinerluutinngortinneqarnera, inuit atornerlunneqarnerisa 

pinerluutinngortinneqarnerat, kinguaassiuutinut tunngasumik atortussat 

innarliissutaasut akiorniarlugit suliniutit patajaallisarneqarnerat, pineqaatissiinerup 

aalajangersarneqarnerani pissutsit sukannernerulersitsisut, toqutsisutut 

eqqartuussaasimasut immikkoortortaqarfimmi matoqqasumi pineqaatissinneqarnermik 

naammassineqarnissaannut inissinneqartarnerat il.il.) pillugu siunnersuutip Kalaallit 

Nunaanni Namminersorlutik Oqartussanit akuersissutigineqarnissaa pillugu 

Inatsisartut aalajangiiffigisassaattut siunnersuut 

Meeqqanut, Inuusuttunut, Inatsisit Atuutinneqarnerannut Naligiissitaanermullu 

Naalakkersuisumit saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermini uku inuttarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen Marie K. Frederiksen, Demokraatit  

Inatsisartunut ilaasortaq Bo Martinsen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UPA2026-mi 23. april 2026 siullermeerinninnerup kingorna ataatsimiititaliap siunnersuut 

misissorpaa. 

Siunnersuutip imarisaa siunertaalu 

Pinerluttulerinermi inatsimmi eqqartuussisarnermillu inatsimmi allannguutit arlallit 

Naalakkersuisut kissaateqarnerisigut saqqummiunneqartut siunnersuutikkut 

piviusunngortinniarneqarput.  

 

Taamaaliornikkut pissutsit arlallit, soorlu pisortani sulisunut nikanarsaasumik pissusilersorneq 

aammalu kinguaassiuutinut tunngasumik atortussat innarliissutaasut, pingaartumik 

silassorissuusiamik atuinerup teknologiikkut ineriartortinneqarnerata nassatarisaanik 

pilersinneqartut, pinerluutinngortinneqassapput. Aammattaaq siunnersuut erseqqissaatinik 

imaqarpoq, assersuutigalugu pineqaatissiinerup aalajangersarneqarnerani pissutsinik 

sukannernerulersitsisunik erseqqissaanerit. 

 

Ataatsimut isigalugu inatsisissatut siunnersuut danskit Kalaallit Nunaanni akisussaaffigalugit 

suliassaqarfiinik danskit naalakkersuisuisa Naalakkersuisullu ineriartortitsillutik 

suliaqarnerannut ilaavoq. 

 

Siunnersuutip Inatsisartunit siullermeerneqarnera 

Siunnersuut siullermeerneqarami partiinit tamanit tapersersorneqarpoq.  

 

Pinerluttulerinermi inatsit annertunerusumik allanngortiterneqartariaqarnersoq aammalu 

siunissami pillaasarnermut inatsimmut ikaarsaariarsinnaaneq oqaluuserineqarput. 

Taamatuttaaq inuiaqatigiinni inooqataaleqqinnissamut sungiusarnissaq 

piginnaanngorsaqqinnissarlu eqqartuussiveqarnermi ilaanissaat pisariaqartoq, peqatigisaanillu 

pinerlineqartoq qanigisallu isiginiarneqartariaqartut oqaatigineqarpoq. Taamatuttaaq 

pinerluuteqartup pinerliffigineqartullu inuttut pisinnaatitaaffii eqqumaffiginiarneqassasut 

oqaatigineqarpoq.  

 

Pingaartumik kinguaassiutitigut atornerluinerit sukannernerusumik sakkortunerusumillu 

pineqaatissiissutigineqartarnissaannik kissaateqarnerup ilaatut allatut pineqaatissiisinnaanerit 

oqaluuserineqarput, soorlu nakorsaatit atorlugit kinguaassiuutitigut atuinissamut 

piumassuseerutsitsineq.  

 

Taaguutsimit ”inissiisarfiit” taaguummut ”paarnaarussiviit” ikaarsaarneq 

eqqartuunneqarsimasut ilaasa pineqaatissiissutiminnik naammassinninngitsoorsinnaanerannik 

nassataqarsinnaanersoq ernummatigineqarpoq, tassa eqqartuussutikkut 

inissiisarfimmiittussanngortitsineq aalajangersarneqarsimassammat. 

 

Tusarniaaffigineqartut ilaata oqaatsip ”nikanarsaaneq” erseqqissarneqarnissaanik 

kissaatigisaataata malinneqarnissaa aammattaaq kaammattuutigineqarpoq, naak 

erseqqissaanissaq  inatsisit atuutsinneqarnerannut ministereqarfimmit pisariaqanngitsutut 

isumaqarfigineqaraluartoq.  

 

Siunnersuut ataatsimiititaliamit suliarineqartussanngorlugu innersuunneqarpoq.  

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq. 

 

Siunnersuut suliassaqarfimmut danskinit suli oqartussaaffigineqartumut attuumassuteqarmat 

Nunatta Karsianut aningaasaqarnikkut kingunerisassat nassuiaatigineqarsimanngitsut 

ataatsimiititaliamit maluginiarneqarpoq. 

 

Ataatsimiititaliap siunnersuummut oqaaseqaatai  

Siunnersuut siullermeerneqarami annertuumik taperserneqartoq ataatsimiititaliamit 

maluginiarneqarpoq. Tassunga atatillugu siunnersuut immikkoortunik akerliliinissamut 

tunngavissaqalersitsisinnaasunik peqanngimmat ataatsimiititaliamit maluginiarneqarpoq.  

 

Siunnersuut naapertorlugu taaguutip “Kalaallit Nunaanni Pinerluttunik Isumaginnittoqarfik” 

taaguummik “Kalaallit Nunaanni Parnaarussiveqarfiit” allanngortinneqarnera oqaatsitigut 

allannguinerinnaasoq ataatsimiititaliamit maluginiarneqarpoq. 

 

Ilaatigut oqaatsitigut ullumikkumut naleqqunnerusumik atuilernissamik Naalakkersuisut 

kissaateqarnerat aallaavigalugu, ilaatigullu Danmarkimi pinerluttunik isumaginnittoqarfiup 

taaguutaata “Danmarks Fængsler”-imik taaguuteqalersimaneranut atatillugu. Taamaalilluni 

imarisaatigut allannguisoqanngilaq. 

 

Taamaattumik taaguutip allanngornera tunngavigalugu eqqartuunneqarsimasut 

pineqaatissiissutiminnik naammassinninngitsoorsinnaanerannik ernummatiginninneq 

ataatsimiititaliamit taamaaqataanik ernummatigineqanngilaq.   

 

Nikanarsaanerup qanoq paasineqarnissaanik erseqqissaateqarsinnaaneq 

erseqqinnerusumilluunniit nassuiaateqarsinnaaneq eqqarsaatigalugu inatsisinik 

atuutsitsinermut ministereqarfiup tusarniaanermut akissummi isumaliutai ataatsimiititaliamit 

tusaatissatut tiguneqarput. Tassunga atatillugu suliani ataasiakkaani nikanarsaanermut 

eqqartuussisoqarsinnaaneranik eqqartuussiviit erseqqinnerusumik naliliinissamut 

periarfissaqarnerat siunertamut  naapertuuttoq ataatsimiititaliaq isumaqarpoq, qanorli 

paasineqarnissaat sukannersorujussuarmik nassuiaatigineqarsimappat tamanna 

periarfissaajunnaassalluni.  

Kiisalu Kalaallit Nunaanni eqqartuussiveqarfiup siunissami inissitsiterneqarnissaata 

iluarsartuunneqarsinnaaneratalu erseqqinnerusumik oqallisigineqarnissaat amerlasuunit 

kissaatigineqartoq ataatsimiititaliamit maluginiarneqarpoq.    

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu siunnersuut akuerineqassasoq inassutigaat. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

Siulittaasup tullia 

Nivi Rosing 

 

 

 

 

 
 
 
 
 
 
 
 
 
 
 
 
 
 
 
 
 


